Սեպտեմբերի ֆլեշմոբի խնդիրների լուծումներ
Երկրորդ մակարդակ

1. Գտե՛ք այն երկնիշ թվերի քանակը, որոնց միավորը մեծ կամ հավասար է տասնավորին։
Սկսենք գրել մի քանի օրնակներ․(տեսնենք ինչ օրինաչափւթյուն կունենանք)

11, 12, 13, 14, 15, 16, 17, 18, 19 — 9 երկնիշ թվեր

22,  23, 24, 25, 26, 27, 28, 29 — 8 երկնիշ թվեր

33, 34, 35, 36, 37, 38, 39 — 7 երկնիշ թվեր 

․․․
99 —1 երկնիշ թիվ

Նկատենք, որ երկնիշ թվերի քանակը, որոնց միավորը մեծ կամ հավասար է տասնավորին հերթով փոքրանում են։ Երկնիշ թվերը, որոնց միավորը մեծ կամ հավասար է տասնավորին 45-ն են՝ 

Անի Միրզոյան

Խնդրի բացատրությունը կսկենք միանիշ և բազմանիշ թվերի մասին խոսելով: Կխոսենք նաև թե ինչ բան է երկնիշ թվի միավոր և տասնավոր: Այնուհետև կսկենք գտնել օրինաչափություն: 1 տասնյակ պարունակող երկնիշ թվերից պայմանին կբավարարի 11, 12, ...19 ընդհանուր 9 հատ, 2 տասնյակ պարունակող երկնիշ թվերից 22, 23, ... 29՝ 8 հատ: 3 տասնյակ պարունակող 7 հատ, ու այսպես գնալով 1 հատ պակասում է:

11,...,19-9 հատ

22,...,29-8հատ

33,...39՝ 7 հատ

44,...49՝ 6 հատ

55,...59՝ 5 հատ

66,...69՝ 4 հատ

77,...79՝ 3 հատ

88, 89- 2 հատ

99 -1 հատ

Միասին կլինի 1-ից միչև 9 թվերի գումարը՝ 45

Սմբատ Պետրոսյան

Պատասխան` 45:

2. Երկու հաջորդական կենտ թվերի արտադրյալը հավասար է 143: Գտե՛ք այդ թվերի գումարը:

Նկատում ենք որ, այս եռանիշ թվի միավորների և հարյուրավորների կարգերում գրված թվանշանների գումարը հավասար է տասնավորների կարգում գրված թվանշանին։ Եվ նկատում ենք, որ տրվածը բավարարում է 11 թվի և երկնիշ թվի հետ բազմապատկման կանոնին։ Ուրեմն հասկացանք որ առաջին արտադրիչը 11-ն է, իսկ մյուս կենտ թիվը գտնելու համար պետք է 143 ։ 11 = 13:

Այժմ գումարենք այս երկու թվերը՝ 11 + 13  = 24

Զարինե Փանյան

Քանի որ գիտենք , որ միավոր թվերի դեպքում (0 – 9 ) կենտ թվերի մաքսիմալ արտադրյալը կարող է լինել 7 x 9 = 63 հետևաբար բացառենք և անցնենք տասնավոր թվերին:

Քանի որ 17 x 19 = 323 ապա ավելի փոքրացնենք: Արդյունքում կլինի 11 x 13 = 143

Կամ կարող ենք օգտվել 11-ի բաժանելիության հայտանիշից, եթե նկատենք որ 

(1 + 3) – 4 =0  որը բաժանվում է 11-ի վրա:

11 + 13 = 24 
Լյովա Սարգսյան
Պատասխան` 24:
3. Գտե՛ք ?-ը:

Քանի որ երեք գիրքը 30 է, ապա մեկ գիրքը կլինի 10:

Երկրորդ տողից մեկ քանոնը կլինի (18-10):4 = 2:

Երրորդ տողից երկու մատիտը կլինի 2, այսինքն մեկ մատիտը՝ 1: Այսպիսով 4-րդ տողի արժեքը կլինի 1+10x2 = 21:

Մենուա Հարությունյան
Քանի որ 3 հատ գրքի գումարը 30 է, 1 հատ գիրքը կլինի՝ 30:3=10: 2 զույգ 2-ական քանոնների գումարը կլինի՝ 18-10=8:  1 զույգ քանոնի արժեքը կլինի՝  8:2=4,  1 քանոնի գինը՝ 4:2=2; 2 հատ մատիտի արժեքը կլինի 4-2=2,  1հատ մատիտի արժեքը 2:2=1: Վերջին տողի հավասարության թվային տարբերակը կլինի՝ 1+10x2=21

Արշակ Մարտիրոսյան

Պատասխան`  21:
4. Մայրիկը սեղանին թողել էր 9 կտոր շոկոլադ և յուրաքանչյուր 30 րոպեն մեկ երեխային թույլ էր տվել ուտել միայն մեկ կտոր։ Առաջին կտորն ուտելուց քանի՞ ժամ անց կվերջանան շոկոլադի կտորները, եթե երեխան լսի իր մայրիկին և միանգամից չուտի ամբողջ շոկոլադը:

Այս խնդիրները սովորողների մի մասը  լուծեց բանավոր կերպով՝

1-ին  կտորը  ուտելուց հետո երեխան սպասել է 30 րոպե,  2-րդ կտորը  ուտելուց հետո սպասել է 30 րոպե, 3-րդ կտորը  ուտելուց հետո սպասել է 30 րոպե, 4-րդ կտորը  ուտելուց հետո սպասել է 30 րոպե, 5-րդ կտորը  ուտելուց հետո սպասել է  30 րոպե, 6-րդ կտորը  ուտելուց հետո սպասել է 30 րոպե, 7-րդ կտորը  ուտելուց հետո սպասել է 30 րոպե, 8-րդ կտորը  ուտելուց հետո սպասել է 30 րոպե, իսկ 9-րդ կտորը  ուտելուց հետո  երեխային  հարկ չեղավ սպասել։  

Այսպիսով,   առաջին կտորն ուտելուց անց շոկոլադի կտորները կվերջանան,  

8·30 ր=4·2·30 ր=4·1ժ=4 ժ։

(2·30 ր=60 ր=1ժ)

Սովորողների մյուս  մասն էլ սովորաբար այս  տիպի խնդիրները լուծում է  paint նկարչական խմբագրիչով  նկարելու միջոցով՝

8·30 ր=4·2·30 ր=4·1ժ=4 ժ։

(2·30 ր=60 ր=1ժ) կամ   քանի որ 30 րոպեն կես ժամ է, ուստի 8 հատ կես ժամը  4 ժամ է։

Գրետա Բակունց

Քանի որ առաջին կտորն ուտելուց հետո կմնա 8 կտոր, ապա այն ժամանակահատվածը, որը պետք կլինի բոլոր շոկոլադներն ուտելու համար կլինի 30*8=240ր=4ժ։

Ելենա Օհանյան

Պատասխան` 4: 

5. Արամը կերավ ափսեում եղած ծիրանների 3/11 մասը, Արմանը կերավ մնացած ծիրանների 3/8 մասը, արդյունքում ափսեում մնաց 10 ծիրան։ Սկզբում քանի՞ հատ ծիրան կար ափսեում։
Ափսեում եղած ամբողջ ծիրանների քանակը ընդունենք 1 ամբողջ, կամ 11/11: Քանի որ Արամը կերավ ափսեում եղած ծիրանների 3/11 մասը, հետևաբար ափսեում մնաց 11/11- 3/11 = 8/11 մասը։ Արմանը կերավ մնացած 8/11 ծիրանների 3/8 մասը, այսինքն՝ 8/11 x 3/8 = 3/11-ը, արդյունքում ափսեում մնաց 10 ծիրան։ Որպեսզի իմանանք, թե քանի հատ ծիրան կար ափսեում, հասկանանք, թե  Արմանի և Արամի կերած ծիրաններից հետո ամբողջ ծիրանների որ մասն է մնացել, որ հավասարվել է 10 հատ ծիրանի․ 11/11 – 3/11-3/11=5/11: Այն թիվը, որի 5/11 մասը 10 է, հավասար է 10x11:5=22:

Հասմիկ Իսրայելյան

Խնդիրը հարմար է լուծել վերջից: Սովորողների հետ վերհիշենք,  թե ինչ են ցույց տալիս կոտորակի հայտարարը և համարիչը, կամ՝ ներկայացնենք: Արմանը մնացած ծիրանները բաժանել է 8 հավասար մասի և երեք մասը վերցրել իրեն: Ափսեում մնացել է 5 մասը, որը 10 հատ ծիրան է: Ամեն մասում կլինի 2 ծիրան: Արամի ուտելուց հետո մնացել էր 16 ծիրան: Արամը կերել էր ափսեում եղած ծիրանների 3/11 մասը, այսինքն՝ եղած ծիրանները հավասարապես բաժանել է 11 տեղ, և երեք տեղից վերցրել իրեն: Մնացել է 8 տեղ և 16 ծիրան: Այսինքն ամեն տեղում եղել է 2 ծիրան: Քանի որ սկզբում եղած ծիրանները հավասարապես բաժանել էր 11 տեղ՝ յուրաքանչյուրում 2 ծիրան, ուրեմն սկզբում եղել է 22 ծիրան:

Ստուգենք՝ 22 ծիրանը հավասարապես 11 տեղ բաժանելիս ամեն մեկում լինում է 2 ծիրան: Արամը կերել է այդպիսի 3 մաս, կամ 6 ծիրան: Արամի ուտելուց հետո մնացել է 16 ծիրան: Արմանը մնացած 16 ծիրանները հավասարապես բաժանել է 8 տեղ՝ յուրաքանչյուրում 2 ծիրան և կերել 3 մասը, այսինքն՝ 6 ծիրան: Արմանի ուտելուց հետո կմնա 10 ծիրան: Ստացվեց, որ 22-ը մեր խնդրի պատասխանն է:

Գևորգ Հակոբյան

Պատասխան՝ 22: 
6. 1000 կգ ցորենից ստացվում է 210 կգ բարձրորակ ալյուր: Քանի՞ կգ ցորեն է անհրաժեշտ 42 կգ ալյուր ստանալու համար:

Նկատենք որ 210կգ-ի մեջ կա 5 հատ 42կգ՝ 210։42=5։ Այստեղից 42կգ ալյուր ստանալու համար կօգտագործենք 200կգ ալյուր՝ 1000:5=200 

Անի Միրզոյան

Նախ կխոսենք թե ինչպես են ցորենից ստանում ալյուր, ինչ ճանապարհ է անցնում հասկը միչև հաց է դառնում: Այնուհետև կորոշենք, 210 կգ-ը քանի՞ անգամ է շատ 42-ից՝ 210 : 42 = 5 անգամ: Որպեսզի իմանանք թե որքա՞ն ցորեն անհրաժեշտ կլինի 1000 : 5 = 200 կգ:

Սմբատ Պետրոսյան

Դասվարները այս խնդրին ավելի լավ մոտեցան: Եթե 1000կգ ցորենից ստացվում է 210կգ ալյուր, ապա 100կգ ցորենից կստացվի 21կգ ալյուր: Հետևաբար 42կգ ալյուր ստանալու համար պետք կլինի 200կգ ալյուր:

Դասվար Նելի Թովմասյան

Պատասխան` 200: 

7. 18 տարի առաջ մայրիկը որդուց մեծ էր 3 անգամ, իսկ հիմա մեծ է 2 անգամ: Քանի՞ տարեկան է նրանցից յուրաքանչյուրը:

Որդու տարիքը նշանակենք որևէ հատվածով՝ կարմիր: Խնդրի պայմանի համաձայն, մոր տարիքը պետք է նշանակել երեք անգամ ավելի երկար հատվածով, կամ 3 հատ այդպիսի հատվածների գումար:

18 տարին նշանակենք ուրիշ հատվածով՝ կապույտ:

Տասնութ տարի հետո որդու տարիքը կարտահայտվի մեկ կարմիր և մեկ կապույտ հատվածների գումարով

Տասնութ տարի հետո մոր տարիքը կարտահայտվի երեք կարմիր և մեկ կապույտ հատվածների գումարի տեսքով

Մոր տարիքը որդու տարիքից երկու անգամ մեծ լինելու պայամնը կնշանակի, որ երկուական կարմիր և կապույտ հատվածների գումարը պետք է հավասար լինի երեք կարմիր և մեկ կապույտ հատված գումարին: Այսինքն կարմիր հատվածը հավասար է կապույտ հատվածին, հավասար է 18: 

Տասնութ տարի առաջ որդին եղել է 18 տարեկան, մայրը՝ 54: Հիմա որդին 36 տարեկան է, մայրը՝ 72: 

Ստուգենք. 54-ը 18-ից 3 անգամ մեծ է: Տասնութ տարի հետո մայրը կլինի 72 տարեկան, որդին՝ 36: Մայրը որդուց մեծ կլինի 2 անգամ: 

Գևորգ Հակոբյան

Պատասխան՝ մայրը` 72, որդին` 36 

8. Ճանճը ունի 6 ոտք, սարդը՝ 8 ոտք: 3 ճանճը և 2 սարդը միասին ունեն այնքան ոտք, որքան ոտք ունեն 9 հավը և քանի՞ կատուն:
Քանի որ ճանճը ունի 6 ոտք, սարդը՝ 8 ոտք, ապա 3 ճանճը և 2 սարդը միասին կունենան 6x3+8x2 = 34 ոտք: 9 հավը միասին կունենան 2x9 = 18  ոտք: Կատուների ոտքերի ընդհանուր քանակը կլինի 34-18 = 16 ոտք: Քանի որ յուրաքանչյուր կատու ունի 4 ոտք, ուրեմն կունենանք 16:4 = 4 կատու:

Մենուա Հարությունյան

Քանի որ 1 ճանճը ունի 6 ոտք, ապա 3 ճանճը կունենա 3x6=18 ոտք, իսկ 2 սարդը կունենա՝ 2x8=16 ոտք, վերջիններիս ոտքերի քանակը միասին կլինի՝ 18+16=34:  Հավն ունի 2 ոտք, հետևաբար 9 հավը կունենա 18 ոտք, իսկ քանի որ կատուն ունի 4 ոտք, ապա 16 ոտք կունենա 4 կատուն:  
Արշակ Մարտիրոսյան

3 ճանճը ունի 18 ոտք, 2 սարդը՝ 16, 9 հավը՝ 18: Մնում է գտնել, թե քանի կատուն կունենա 16 ոտք: Քանի որ մեկ կատուն ունի 4 ոտք, 16 ոտք կունենան 4 կատուն:

Դասվար Ազնիվ Մանուկյան

Պատասխան`4: 

9. Գտե՛ք օրինաչափությունը և ?-ի փոխարեն գրե՛ք բաց թողնված թիվը` 120, 81, 48, ?, 0։
Նախ սովորողների  հետ գտանք  առաջին և երկրորդ անդամների տարբերությունը՝ 120-81=39, որից հետո գտանք 2-րդ և 3-րդ  անդամների տարբերությունը՝ 81-48=33:

Սովորողները նկատեցին, քանի որ 39-ը 33-ից մեծ է 6-ով՝  39-33=6, ուստի 2 միմյանց  հաջորդող թվերի  տարբերությունը փոքրանում է 6-ով։  Այսինքն՝ մյուս երկու հաջորդող թվերի տարբերությունը  33-ից փոքր կլինի 6-ով, այսինքն՝  33-6=27-ով։  Այպիսով՝ 4-րդ անդամը կլինի 48-27=21։ Սովորողների հետ ստուգենք, թե արդյոք նույն օրինաչափությամբ կգտնենք 5-րդ անդամը, որը 0 է։  Կատարենք ստուգում՝ 27-6=21, 21-21=0: Համոզվեցինք, որ այդ օրինաչափությամբ իրոք ստացանք 5-րդ անդամը՝ 0-ն։  
Այսպիսով՝    ?-ի փոխարեն  պետք է լինի 21։

Գրետա Բակունց

120-81=39

81-48=33

48-21=27

21-21=0

Ելենա Օհանյան

Պատասխան` 21: 
10. Ձեռքի գնդակի մրցաշարում չորս մարզիկներ խփել են տարբեր քանակի գոլեր: Չորս մարզիկներից ամենաքիչ գոլ խփել է Մեսրոպը: Մյուս երեք մարզիկները միասին խփել են 20 գոլ: Ամենաշատը քանի՞ գոլ կարող էր խփել Մեսրոպը:
Քանի որ չորս մարզիկներից ամենաքիչ գոլ խփել է Մեսրոպը, միաժամանակ պիտի գտնենք ամենաշատը քանի՞ գոլ կարող էր խփել նա, դիտարկենք մյուս երեք մարզիկների միասին խփած գոլերի քանակը՝ 20: Մեսրոպի խփած գոլերի քանակը հնարավորինս մոտ պիտի լինի մյուսներից ամենաքիչը խփած գոլերին։ Գտնենք իրար ամենամոտ քանակով խփված գոլերը․ 20: 3 = 6 (2 մն)։ Որոնենք իրարից տարբեր թվերը 6-ի մոտակայքում, դրանք են՝ 5,7,8. 5+7+8 = 20: 3-ից ամենաքիչ խփված գոլերը եղել են 5, այսինքն Մեսրոպը ամենաշատը կարող էր խփել 4 գոլ։

Հասմիկ Իսրայելյան

Մյուս երեքից ամենաքիչ խփողի հնարավոր ամնամեծ արժեքը 5 է: Եթե լիներ 6, մյուսներինը գոնե պետք է լիներ 7 և 8, երեքի խփած գոլերի քանակը կլիներ 21: Հետևաբար Մեսրոպը ամենաշատը կարող է խփած լինել 4 գոլ:
Գևորգ Հակոբյան

Պատասխան` 4:

